
CYNGOR CYMUNED LLANBERIS 
____________________________ 

 
COFNODION CYFARFOD MIS MEDI 2021:   
Cofnodion cyfarfod y Cyngor a gynhaliwyd yn Y Ganolfan, Llanberis nos Fercher yr 8fed o Fedi, 2021, am 7 y.h. 
Estynwyd croeso gan y Cadeirydd i’r aelodau. Cadwyd rheolau pellter a glendid. 
 
CYFLWYNIAD: 
Wedi croesawu'r aelodau yn ôl ar ôl bwlch yn y cyfarfodydd yn mis Awst estynnodd y Cadeirydd groeso i Lowri Hedd 
Vaughan sydd wedi ei phenodi i weithio i DEG (Datblygiadau Egni Gwledig) fel swyddog Prosiect GwyrddNi Ardal 
Llanberis am ddwy flynedd.  
Bydd ei gwaith yn ymwneud a newid hinsawdd gyda'r bwriad o ddenu pobl leol i fod yn weithredol yn y maes hwn. 
GwyrddNi ydi partneriaeth o 5 o fudiadau cymunedol (Cyd Ynni, Partnerïaeth Ogwen, Siop Griffiths, Cwmni Bro 
Ffestiniog ac YnNi Llŷn) yng Ngwynedd  sydd wedi ymrwymo i fynd i'r afael a'r newid yn yr hinsawdd ac yn gweithredu 
trwy DEG sydd newydd sicrhau dros £560,000 o arian o Gronfa Hinsawdd Gronfa Loteri Gymunedol Genedlaethol.  
 
Dros y ddwy flynedd nesaf dywedodd Lowri Hedd Vaughan ei bod yn gobeithio, wrth weithio'n lleol, y bydd 
GwyrddNi:  
• Yn sefydlu a chynnal 20 cynulliad hinsawdd i ddinasyddion, er mwyn cytuno ar flaenoriaethau i daclo newid yn yr 
hinsawdd ac i ddatblygu maniffestos hinsawdd cymunedol.  
• Cyflwyno cynlluniau a arweinir gan y gymuned i helpu i fynd i’r afael â newid yn yr hinsawdd.  
• Cysylltu â chymunedau i ddatblygu mudiad sy’n gweithredu dros yr hinsawdd a newid ymddygiad tuag at fynd i’r 
afael â newid hinsawdd. 
Y weledigaeth ydi y bydd GwyrddNi yn gynllun arloesol sy’n profi mai’r lle gorau i weithredu ydi'n lleol, o fewn y 
cymunedau, er mwyn mynd i’r afael â newid yn yr hinsawdd. 
Ychwanegodd ei bod eisioes wedi siarad a nifer o bobl a chwmniau lleol ac y bydd yn parhau i wneud hynny cyn mynd 
ati i drefnu cyfarfod/ydd mwy ffurfiol i weld beth fyddai dymuniad pobl leol yn Llanberis a Nantperis. Dywedodd y 
byddai'n cadw cysylltiad a'r Cyngor ac roedd yn awyddus i aelodau unigol ei chyfarfod i drafod unrhyw syniadau oedd 
ganddynt.  
Dywedwyd wrthi y byddai croeso iddi ddod yn ôl eto i gyfarfod y Cyngor a dymunwyd iddi lwyddiant yn y gwaith.  
 
1 PRESENNOL ac YMDDIHEURIADAU: 
Ward Padarn:  Rhys ap Gwilym (Cadeirydd), Olwen Gwilym, Bethan Holding, Heather L Jones, Cyng. Kevin Morris 
Jones, Kim Jones, Helen Sharp, Trystan Thomas.  
Ward Peris:  Iola Owen, Llinos Haf Pritchard.  
Ymddiheuriadau:  Gwilym Evans, Iwan Harding, Claudia O’Donnell.                   Hefyd yn bresennol:  Dei Tomos (Clerc). 
  
2 DATGAN BUDDIANT:  
Cofnodir, os yn berthnasol, o dan y gwahanol benawdau. 
 
3 CADARNHAU COFNODION: 
Cadarnhawyd cofnodion cyfarfod nos Fercher y 14eg o Orffennaf, 2021, fel rhai cywir ac fe'i llofnodwyd gan y 
Cadeirydd.  Cynnig ac eilio: IO / LlHP. 
 
4 MATERION YN CODI O’R COFNODION:       . 
1. Cae Chwarae Ger y Llyn: 
Roedd yr offer newydd a gwblhawyd cyn gwyliau'r haf yn hynod o boblogaidd ac mae'r ffensys yn barod i'w tynnu 
oddi yno a'r glaswellt wedi tyfu. Adroddodd y Clerc iddo drefnu i dynnu darn o goedyn rhydd o offer arall a fe 
drwsiwyd y trên bach. Penderfynwyd fod angen adnewyddu honno a gofynwyd i'r Clerc holi am brisiau i weld a ellir 
gwneud hynny yn y flwyddyn ariannol bresennol. 
2. Cofeb y Chwarelwyr: 
Nid oedd dim pellach i'w adrodd. Penderfynwyd y bydd angen symud ymlaen a gwahodd pobl ychwanegol i weithio ar 
y cyllun. 

https://www.deg.wales/prosiectau/cyd-ynni/
https://www.partneriaethogwen.cymru/en/
https://www.facebook.com/Yr-Orsaf-242737829999674/
http://cwmnibro.cymru/
http://cwmnibro.cymru/
http://ynnillyn.cymru/


3. Parcio Dros Nos - Maes Padarn: 
Siomedig oedd yr ateb a gafwyd oddi wrth CG. Gofynnwyd i'r Clerc ail gysylltu ac anfon gair hefyd at gwmni Adra (Tai) 
Cyfyngedig. 
4. Mynydd Gwefru: 
Bu nifer o gyfarfodydd yn ddiweddar i drafod dyfodol Mynydd Gwefru. Mae'r cwmni'n ystyried nifer o gynlluniau ar 
gyfer y safle ar ôl dymchwel yr adeilad. Mae'n amlwg fod y cwmni'n awyddus i gyflwyno cais cynllunio i'w ddymchwel 
cyn gynted a phosib, ond cyn gwneud hynny bydd angen penderfynu ar sut i ddatblygu'r safle. Mae bras gynlluniau 
sy'n cynnwys maes parcio eang a lle i drefnu 'digwyddiadau' ohonno ar y gweill. Mynegwyd yn glir fod y Cyngor hwn 
yn erbyn lleoli digwyddiadau mawr niferus ar y safle, yn enwedig gan fod CG bellach hefyd yn teimlo fel y Cyngor hwn 
fod angen lleoli'r rhain ymhellach o ganol y pentref a chartrefi lleol.  
Mae KMJ yn awyddus i weld offer campfa awyr agored a trac beics (pump-track) yn ogystal, tra mae eraill am weld 
incwm yn cael ei gynhyrchu o'r safle i'w fuddsoddi yn y pentref (a chymunedau eraill). Rhybuddiwyd y byddai maes 
parcio yn mynd ac incwm o feysydd Cyngor Gwynedd (CG) a maes parcio Y Ganolfan. 
Mynegwyd fod peth pryder nad oes neb yn berffaith siwr o hanes y safle, mae cwmni Engie, y perchennog, yn 
awyddus i drafod a cheisio cefnogaeth i'w gynlluniau, ond gan mai rhodd i'r ardal oedd yr adeilad yn wreiddiol ac nad 
oes neb lleol erioed wedi cael llais yn ei reolaeth mae peth aniddigrwydd y collir y cyfle eto i ddod a budd lleol i'r fro. 
Awgrymwyd na ddylid eistedd yn ôl a gadael i'r perchennog wneud fel y myn. Gofynnwyd i'r Clerc wneud ymholiadau 
pellach. 
5. Cae Pêl-droed UEFA: 
Er mwyn sicrhau fod y cae'n cael ei drwsio yn fuan a gweld yn union faint o waith sydd angen ei wneud rhoddwyd 
caniatad i'r Clerc gysylltu a chwmni Replay Maintenance Ltd o ymyl Grantham yn sir Lincoln. Y gobaith ydi cael pris 
gan y cwmni i weld a ellir bwrw ymlaen eleni i drwsio'r cae, ond os na fydd hynny'n bosibl sicrhau arian o'r gyllideb 
neu ffynonellau eraill i wneud hynny y flwyddyn nesa. 
6. Ras Nofio: 
Ar ôl ymgynghori ar ebost a'r aelodau penderfynwyd o fwyafrif bychan caniatau i'r ras nofio Love, Swim, Run fynd yn 
ei blaen yn mis Hydref er fod pob un o'r digwyddiadau arall wedi eu gwrthod. Gwnaed hyn oherwydd awydd 
swyddogion Cyngor Gwynedd (CG) i ddefnyddio'r ras yma i weld sut i reoli digwyddiadau'n well. 
 
5 MATERION ERAILL 
1. Gyrru ar yr A4086, Nantperis: 
Mynegwyd pryder gan HS fod yna yrru anghyfrifol trwy bentref Nantperis. Ar fwy nag un achlysur wrth ymweld a'r 
Fynwent, a bod yn bresennol mewn angladd, roedd wedi gweld ceir yn gyrru, trwy lwc ni chafwyd damwain, ond 
roedd yn agos! Wedi trafod penderfynwyd gweld a ellid rhoi arwyddion ar y ffordd i rybuddio gyrrwyr pan fydd 
angladd. Gofynnwyd i'r Clerc wneud ymholiadau. 
Yn ogystal trafodwyd a oedd rhywbeth arall y gellid ei wneud i dawelu ac arafu'r drafnidiaeth trwy'r pentref ac yn 
Nant Uchaf.  
2. Mynwent yr Eglwys: 
Mewn trafodaeth ar gyfraniad y Cyngor i dorri gwair mynwent yr Eglwys yn Nantperis bu peth anghytuno ynglyn a'r 
drefn. Penderfynwyd i ddal at y drefn bresennol o dorri'r glaswellt ddwy waith y flwyddyn gyda'r Clerc yn trefnu i'r 
ymgymerwr wneud y gwaith. Roedd y torriad yn hwyrach nag arfer eleni oherwydd gwaeledd. Cafwyd gair o ddiolch 
gan swyddogion Eglwys y Nant am y gwaith. 
 
6 GOHEBIAETH: 
1. CG - Ardal Ni 2035: 
Mae Cyngor Gwynedd yn ymgynghori ynglŷn a'r cywaith 'Ardal Ni 2035'. Mae'r Cyngor yn ystyried 13 o ardaloedd 
(Llanberis yn eu plith) yng Ngwynedd lle mae'n bwriadu cynnal sgyrsiau gyda grwpiau a phobl leol am gryfderaau, 
blaenoriaethau a chyfleoedd yn eu cymunedau. Mae'n gobeithio y bydd y trafodaethau yma yn arwain, maes o law, at 
gynnig cymorth i'r ardaloedd ac adnabod a gwireddu yr hyn sy'n bwysig i'r trigolion. Bydd y materion hynny yn cael 
sylw wedyn yn y 10 i 15 mlynedd nesaf er mwyn gwella'r ardal yn economaidd, amgylcheddol, cymdeithasol a 
diwyllianol. Mae'r gwaith yn dechrau gyda cyfraniad y gwahanol gynghorau. 
Dosbarthwyd y taflenni gwybodaeth a anfonwyd at y Clerc ar ebost rhyw wythnos cyn y cyfarfod er mwyn rhoi cyfle i'r 
aelodau roi ystyriaeth ymlaen llaw a chwtogi'r drafodaeth. Dyma gyfle i ddweud beth ym marn y Cyngor hwn sy'n dda 
am yr ardal hon a'r hyn a ystyrir ddim cystal. Gofynnwyd am 5 awgrym ar gyfer pob adran. 

Wedi trafodaeth daethpwyd i'r penderfyniad fod ardal Llanberis a'r Nant yn dda o safbwynt: 
• Ardal ddiogel,  •ardal Gymreig,  •ardal gymunedol braf,  
• ardal ddymunol o ran tirwedd, golygfeydd a natur,  •ardal ag ynddi ysgol dda.  
Wedyn rhestrwyd y pethau llai dymunol am yr ardal:  
• gor-dwristiaeth,  •problemau parcio a gor yrru,  
• tai yn eithriadol o ddrud ac allan o gyrraedd poced pobl ifanc, •cludiant cyhoeddus symol,  
• golwg fler ac anniben mewn mannau. 
 
Wedyn gofynnwyd i'r Cyngor ystyried beth fyddai ei angen i sicrhau ein bod yn byw mewn ardal ddelfrydol yn 2035. 
Dyma'n fras y dymuniadau:  
• Marchnad dai wedi ei rheoli i sicrhau bod y rhai a fagwyd yma yn medru parhau i fyw yma os mai dyna eu dymuniad 
• Gwell trefn ar dwristiaeth a'r hyn a ddaw yn ei sgil fel parcio a sbwriel, a lle byddai'r diwydiant yn llawer mwy 
Cymreig ac yn gyflogwr gwell ac yn cynnig swyddi da i bobl leol 
• Ardal Gymreig, lle byddai mewnfudwyr am ddysgu yr iaith Gymraeg a bod yn rhan o gymuned fywiog ddwyieithog 
ac ymwelwyr yn parchu yr iaith a'r traddodiadau 
• Cael gwasanaeth trafnidiaeth gyhoeddus gynaliadwy a rhesymol a fyddai'n ystyried yr amgylchedd. 
 
2.Dosbarthu: 
Dosbarthwyd nifer o gylchlythyron ebost i'r aelodau. 
 
7 MATERION ARIANNOL: 
1) Yn y Banc ar yr 28ain o Awst, 2021   
Cyfrif Cyfredol: £28,154.04  Cyfrif Cadw: £5,366.20 
              
2) Cadarnhawyd y taliadau canlynol:  
CYFANSWM   …   … £23,420.00 
      

3) Arian a dderbyniwyd rhwng 29/06/2020 a 28/08/2021:  

  

CYFANSWM   ...   ... £17,062.27                                                                                      
    

Cyflwynwyd copi o fantolen y flwyddyn hyd yma, yn daliadau a derbyniadau, a dangoswyd gwariant hefyd yn erbyn y 
Gyllideb am y flwyddyn. 
Cynnig ac eilio: TT / LlHP.    
              
8 CYNLLUNIO: 
Dim ceisiadau 
  
9 Y FYNWENT a LLWYBRAU: 
Cyflwynwyd Llyfr Y Fynwent am y flwyddyn i ddangos ei fod yn gyfredol.. 
 
10 CYFARFOD NESAF:         
Dyddiad y cyfarfod nesaf.  Nos Fercher, 13eg o Hydref am 7yh yn Y Ganolfan.  
 
 
        

Arwyddwyd a chafwyd yn gywir: 
 
Cadeirydd:  Rhys ap Gwilym 
 
Clerc:          Dei Tomos     Dyddiad 13eg o Hydref, 2021. 

